
Oʻzbekiston Respublikasi
Oliy ta’lim, fan va innovatsiyalar vazirligi 
huzuridagi Oliy attestatsiya komissiyasi 

rayosatining
2023-yil 1-apreldagi 336/3-sonli qarori 

bilan roʻyxatdan oʻtkazilgan.

KIRISH SOʻZI

HURMATLI ANJUMAN ISHTIROKCHILARI, MEHMONLAR, HAMKASBLAR, AZIZ TALABALAR!

Sizlarni Toshkent menejment va iqtisodiyot instituti tomonidan tashkil etilayotgan mazkur Respublika ilmiy-
amaliy anjumanida qutlashdan mamnunmiz.

Qadrli anjuman ishtirokchilari, bugun biz mamlakatimizda biznesni qoʻllab-quvvatlash va iqtisodiyotni 
raqamlashtirish masalalari boʻyicha amalga oshirilayotgan ishlar, mavjud muammolar va ularni bartaraf etish 
yoʻllari, hamda bu yoʻnalishdagi xorijiy tajribalarni muhokama qilish uchun toʻplandik.

Habaringiz bor, Prezidentimiz tomonidan 2024-yilni Oʻzbekistonda “Yoshlar va biznesni qoʻllab-quvvatlash 
yili”, deb eʼlon qilinganida, inson qadrini ulugʻlash va aholimiz manfaatlarini taʼminlash uchun kuchli iqtisodiyot 
barpo etish asosiy vazifalarimizdan biri ekanligi taʼkidlangan edi.

Shunga koʻra, joriy yilda iqtisodiyotimizga xorijiy investitsiyalarni jalb etishga, tadbirkorlik va xususiy mulk 
uchun keng imkoniyatlar yaratishga, ilm-fan, innovatsiya, IT kabi sohalarni, “yashil” va raqamli texnologiyalarni 
rivojlantirishga alohida eʼtibor qaratilmoqda.

Chunki, barqaror va kuchli iqtisodiyot nafaqat iqtisodiyot subyektlari uchun, balki jamiyatimizning kelajagi 
va farovonligi uchun ham juda katta ahamiyatga ega.

Hozirgi kunda, bizning jamiyatimiz - raqamli transformatsiya davriga qadam qoʻydi. Raqamlashtirish 
jarayoni - biznes jarayonlaridan tortib, davlat xizmatlariga qadar koʻplab sohalarni qamrab olmoqda.

Albatta bunday oʻzgarishlar, texnologik taraqqiyotga hamohang ravishda, qoʻshimcha imkoniyatlarni 
ochishga va rivojlanishning yangi strategiyalarini ishlab chiqishga keng imkoniyatlar yaratmoqda.

Lekin shu bilan bir qatorda, iqtisodiyotni raqamlashtirish va bunday sharoitda biznesni rivojlantirish 
jarayonlarida, oʻziga xos muammolar va turli savollar ham yuzaga kelmoqda.

Bunday masalalarni oʻrganib, uning yechimlarini topish uchun Toshkent menejment va iqtisodiyot 
institutining professor-oʻqituvchilari tomonidan ham turli ilmiy tadqiqotlarni olib borish yoʻlga qoʻyilgan. Ularning 
tadqiqotlari natijalaridan - oʻquv jarayonlarida, taʼlim sifatini oshirish maqsadlarida, keng foydalaniladi.

Bu oʻz navbatida, institutda menejment, iqtisodiyot va axborot texnologiyalari sohalarida tayyorlanadigan 
malakali mutaxassislarning nafaqat nazariy bilimlarini, balki amaliy koʻnikmalarini ham oshirishga hizmat qiladi.

Bundan tashqari, institutda innovatsion dasturlar va loyihalar orqali talabalarni yangi texnologiyalar bilan 
tanishtirish, ularda raqamli iqtisodiyot va global biznes muhitida raqobatbardosh boʻlish uchun zarur boʻlgan 
koʻnikmalarni shakllantirishga yordam beradi. 

Bugungi anjumanda, biz raqamlashtirish va biznesni rivojlantirish jarayonlarida uchraydigan muammolarni 
chuqur oʻrganishni va ilmiy asoslangan yechimlarni izlashni oʻz oldimizga maqsad qilib qoʻyganmiz.

Shu bilan birga, asosiy anjuman va shoʻba yigʻilishlarida mazkur masalalar boʻyicha xorijiy tajribalarni ham 
tahlil qilish orqali, biz qanday yechimlar topishimiz mumkinligini muhokama qilamiz. 

Bugun sizlarning eʼtiboringizga taqdim etiladigan taqdimotlar va fikrlar - bizni zamonaviy iqtisodiyotning 
yangi talablariga mos keladigan biznes modellarni yaratishga ilhomlantiradi.

Maqsadimiz – bu kabi ilmiy-amaliy uchrashuvlar orqali ilm ahlini va biznes vakillarini bir joyda jamlab, biznesni 
qoʻllab-quvvatlash mexanizmlarini hamda iqtisodiyotni raqamlashtirish  jarayonlarini yanada takomillashtirish 
boʻyicha asoslangan takliflar va amaliy tavsiyalarni ishlab chiqishga imkoniyatlar yaratishdan iboratdir.

Biz bu jarayonda, oʻz tajribamizni almashish va birgalikda muammolarni hal qilish uchun yangi gʻoyalarni 
kashf etishni maqsad qilamiz.

Umid qilamanki, anjumanimiz samarali va foydali boʻladi. 
Har biringizning ishtirokingiz va hissangiz bu jarayonda juda muhim. 
Keling, birgalikda yangiliklarga ochiq boʻlib, innovatsion yechimlarni izlaylik!
Bugungi anjuman ishiga va unda ishtirok etayotgan barcha ishtirokchilarning ilmiy-ijodiy faoliyatlariga ulkan 

muvaffaqiyatlar tilaymiz!

Axmedov Xojiakbarxon Dilshatovich,
Toshkent menejment va iqtisodiyot instituti rektori, i.f.n., dotsent

DAVLAT XARIDLARIDA 
KADRLAR MALAKASINI 

Annotatsiya: Davlat xaridlari tizimining samaradorligi bevosita ushbu sohada faoliyat yuritayotgan kadrlarning malakasi 
va kasbiy tayyorgarligiga bog‘liq. Ushbu maqolada davlat xaridlari bo‘yicha mutaxassislarning salohiyatini oshirishning 
dolzarb jihatlari, xalqaro standartlar asosida tashkil etilayotgan malaka oshirish dasturlari, hamda O‘zbekistonda bu 
boradagi islohotlar tahlil qilinadi. Maqolada, shuningdek, raqamli ko‘nikmalar, etik me’yorlar, korrupsiyaviy xavflarni 
kamaytirish hamda tahliliy fikrlashni rivojlantirish yo‘nalishlarida kadrlar tayyorlashning ustuvor yo‘nalishlari yoritiladi.

Kalit soʻzlar: davlat xaridlari, kadrlar malakasi, o‘quv dasturlari, professional tayyorgarlik, xalqaro standartlar, korrupsiyaning 
oldini olish, kompetensiyalar.
Abstract: The efficiency of the public procurement system is closely linked to the qualification and professional development 
of personnel involved in the sector. This article examines the key aspects of capacity building for procurement specialists, 
including the implementation of international standards, training programs, and recent reforms in Uzbekistan. The focus 
is placed on enhancing digital skills, promoting ethical conduct, reducing corruption risks, and fostering analytical thinking 
among public procurement professionals.

Key words: public procurement, staff qualification, training programs, professional development, international standards, 
anti-corruption, competencies.
Аннотация: Эффективность системы государственных закупок напрямую зависит от квалификации и 
профессиональной подготовки кадров, задействованных в данной сфере. В статье рассматриваются ключевые 
аспекты повышения квалификации специалистов по госзакупкам, включая внедрение международных стандартов, 
реализацию программ повышения квалификации и реформы в Узбекистане. Особое внимание уделяется 
развитию цифровых навыков, этических норм, снижению коррупционных рисков и формированию аналитического 
мышления у сотрудников.

Ключевые слова: государственные закупки, квалификация кадров, учебные программы, профессиональная 
подготовка, международные стандарты, предотвращение коррупции, компетенции.

Davlat xaridlari iqtisodiyot va ijtimoiy hayotning muhim qismi bo‘lib, ular orqali budjet mablag‘lari evaziga 
turli tovarlar, ishlar va xizmatlar xarid qilinadi. Mazkur jarayon davlat boshqaruvi samaradorligini aniqlashda 
muhim indikatorlardan biri bo‘lib xizmat qiladi, chunki davlat xaridlari qanchalik shaffof, adolatli va oqilona 
tashkil etilsa, resurslardan foydalanish samaradorligi shunchalik yuksak bo‘ladi. Shu sababli, bir qator davlatlar 
davlat xaridlari jarayonida professional kadrlar salohiyatini oshirish masalasiga alohida e’tibor qaratadi. Bu 
orqali korrupsiyaga qarshi kurashish, raqobatni kuchaytirish, budjet mablag‘larining oqilona sarflanishini 
ta’minlash va umuman olganda ijtimoiy-iqtisodiy islohotlar samaradorligini oshirish maqsadida izchil chora-
tadbirlar ko‘rilmoqda.

O‘zbekiston Respublikasida ham O‘zbekiston Respublikasining 22.04.2021 yildagi “Davlat xaridlari 
to‘g‘risida”gi O‘RQ-684-son1 Qonunniing qabul qilinishi ushbu sohadagi huquqiy munosabatlar va boshqaruv 
mexanizmlarini yangi bosqichga olib chiqdi. Xususan, qonunning 6-moddasida davlat xaridlari sohasida faoliyat 

1	  https://lex.uz/docs/-5382974

yurituvchi buyurtmachilar va maxsus operatorlar xodimlarining malakasini muntazam oshirib borish talabi 
mustahkamlangan. Moliya vazirligi, Davlat boshqaruvi akademiyasi, Davlat xaridlari bo‘yicha vakolatli organ 
(yoki agentlik) kabi idoralar malaka oshirish bo‘yicha chora-tadbirlar o‘tkazishga mas’ul ekani prezident qarorlari 
hamda hukumatning tegishli qarorlari bilan tasdiqlangan. Shu bilan birga, 2019-yilda o‘quv markazi bazasida 
maxsus kurslar yo‘lga qo‘yilgani, 2024-yilda tasdiqlangan Davlat xaridlari tizimini takomillashtirish strategiyasi 
asosida kelgusida oliy ta’lim muassasalarida ham ichki va xalqaro ekspertlarni jalb etish rejalashtirilganligi 
mazkur masalaning ustuvorligidan dalolat beradi.

Bugungi kunda O‘zbekistonda davlat xaridlari sohasida mas’ul xodimlar soni ortib bormoqda. Bu bir 
tomondan sektorning institutlashuviga xizmat qilsa, ikkinchi tomondan xodimlarni tayyorlash va ularning 
malakasini oshirish tizimini takomillashtirish zaruratini oshirmoqda. Ushbu tezisni quvvatlovchi omillardan biri 
shundaki, davlat xaridlari jarayoni bir necha bosqichni, jumladan, e’lon berish, tender (yoki elektron auktsion) 
o‘tkazish, shikoyatlarni ko‘rib chiqish, shartnoma imzolash va uning ijrosini nazorat qilish kabi ko‘plab murakkab 
amaliyotlarni o‘z ichiga oladi. Demak, har bir bosqichda xodimdan huquqiy savodxonlik, moliyaviy hisobot 
yuritish, texnik hujjatlar bilan ishlash va zamonaviy elektron platformalardan foydalana olish kabi ko‘nikmalar 
talab etiladi.

Mazkur ilmiy ishning maqsadi — davlat xaridlarida kadrlar malakasini oshirish bo‘yicha olib borilayotgan 
dasturlar, ularning huquqiy asoslari hamda xalqaro tajribani tahlil qilish orqali kelgusida amalga oshirilishi 
lozim bo‘lgan chora-tadbirlar bo‘yicha tavsiyalar ishlab chiqishdan iborat. Buning uchun, avvalo, O‘zbekiston 
amaliyotida shakllangan o‘quv dasturlari va me’yoriy-huquqiy asoslarga to‘xtalib o‘tiladi, so‘ngra xorijiy davlatlar 
tajribasidagi ilg‘or metodlar ko‘rib chiqiladi. Yakunda esa mavjud muammolar hamda ularni bartaraf etish yo‘llari 
xususida fikr yuritiladi.

O‘zbekistonda davlat xaridlari sohasida kadrlar malakasini oshirish borasidagi asosiy ishlar 2019-yildan 
boshlab bosqichma-bosqich yo‘lga qo‘yila boshlandi. Xususan, prezident qarorida Moliya vazirligi huzurida 
faoliyat yuritadigan o‘quv markazi bazasida maxsus kurslar tashkil etilishi ko‘zda tutilgan bo‘lib, davlat organlari 
va tashkilotlarida faoliyat yuritayotgan mas’ul xodimlar qisqa muddatli dasturlar orqali nazariy va amaliy bilimlarni 
egallay boshladilar. Shuningdek, Davlat boshqaruvi akademiyasi ham davlat xizmatchilariga ixtisoslashgan 
modullarni taklif etgan holda, boshqaruvning iqtisodiy-moliyaviy masalalari, davlat xaridlari tartibi, korrupsiyaga 
qarshi mexanizmlar kabi mavzularga alohida e’tibor qaratmoqda.

Davlat xaridlari tizimini takomillashtirish strategiyasi muvofiq, endilikda oliy ta’lim muassasalarida ham 
ixtisoslashtirilgan fanlarni joriy etish, mazkur darslarga zamonaviy pedagogik va raqamli texnologiyalarni 
tadbiq qilish, bo‘lajak mutaxassislarni davlat xaridlari texnologiyalari bilan tanishtirish rejalashtirilgan. Bunday 
chora-tadbirlar, ayniqsa, huquqshunoslik, iqtisodiyot, moliya, axborot texnologiyalari kabi yo‘nalishlarda tahsil 
olayotgan talabalarga kelajakda ixtisoslashuv imkoniyatini beradi. Natijada, davlat idoralariga ishga kirayotgan 
yosh kadrlar allaqachon davlat xaridlari bo‘yicha boshlang‘ich nazariy va amaliy bilimlarga ega bo‘ladi. Bu 
jarayon, o‘z navbatida, kelgusida kadrlar malakasini muntazam oshirish ishlarini ancha yengillashtiradi.

Xalqaro tajribaga e’tibor qaratadigan bo‘lsak, ko‘plab rivojlangan davlatlarda kadrlar tayyorlash va ularning 
malakasini oshirish alohida e’tibor qaratiladigan ustuvor yo‘nalish sifatida tan olingan. Masalan, Vengriyada 
2015-yildan boshlab “sertifikatlangan davlat xaridlari bo‘yicha maslahatchi” unvoni joriy etilgan. Bunday 
unvonga ega bo‘lish uchun yuridik va iqtisodiy bilimlar, buyurtmalarni baholash hamda korrupsiyaga qarshi 
kurash bo‘yicha nazariy va amaliy ko‘nikmalarni egallash talab etiladi. Mazkur jarayonda nomzod maxsus 
tayyorlov kurslaridan o‘tadi, amaliy ish bilan shug‘ullanadi, so‘ngra imtihon topshiradi. Sertifikat har ikki yilda 
qayta tasdiqlanishi lozim bo‘ladi, ya’ni mutaxassis doimiy ravishda o‘qib, o‘z bilimlarini yangilab turishi kerak. 
Shu sababli, Vengriya kadrlarining ushbu sohada doimiy professional rivojlanish (Continuous Professional 
Development) me’zonlariga muvofiq ish tutishlari ta’minlanadi.

Maltada esa Xaridlar departamenti qoshidagi Davlat xizmati institutida kadrlar malakasini oshirish 
bosqichma-bosqich tashkil etilgan. Yangi boshlovchi, o‘rta va ilg‘or darajali kurslar ishlab chiqilib, navbatma-
navbat o‘qitish usuli qo‘llaniladi. Ayrim lavozimlar, xususan tender komissiyasi raisi yoki a’zoligi uchun ushbu 
kurslar yoki malaka imtihonidan o‘tish majburiy qilib belgilangan. Bunday tizim mutaxassislarning bosqichma-
bosqich rivojlanishini ta’minlab, ilmiy-nazariy hamda amaliy bilimlar o‘rtasidagi uzviy aloqani kuchaytiradi.

Polsha tajribasiga to‘xtalsak, bu davlatda 2020–2022-yillarda “Davlat xaridlari xodimlarining 
professionallashuvi” nomli loyiha amalga oshirilib, mingdan ortiq xodimni qamrab olgan turli treninglar 
o‘tkazilgan. Unda onlayn ta’lim formatiga alohida urg‘u berilgan. Xususan, barqaror (“yashil”) xaridlar kabi 
bugungi kunning eng zamonaviy tamoyillari bo‘yicha maxsus o‘quv dasturlari ishlab chiqilgan. Bunda ekologik 
xavfsizlikni ta’minlash, uglerod izini kamaytirish kabi maqsadlar ham inobatga olinganligi sababli, ushbu jarayon 
keyingi yillarda nafaqat iqtisodiy, balki ijtimoiy ahamiyatga ham ega bo‘lgan.

Ayni paytda Yangi Zelandiya va Finlyandiyada joriy etilgan mentorlik dasturlari yana bir ilg‘or amaliyot 
sifatida ajralib turadi. Masalan, Yangi Zelandiyada har bir yangi ish boshlagan xodim tajribali mentor bilan 
“ustoz-shogird” shaklida 12 oy mobaynida ishlab, bevosita ish jarayonida savollariga javob oladi va amaliy 

ko‘nikmalarni o‘zlashtiradi. Bu ish beruvchilarga ham, xodimning o‘ziga ham alohida qulaylik yaratib, malakani 
oshirish jarayonida nazariy-o‘quv mashg‘ulotlari bilan amaliy faoliyat uzviy uyg‘unlikda borishini ta’minlaydi.

O‘zbekistonda esa hozircha sertifikatlash yoki litsenziyalash tizimi to‘liq joriy qilinmagan. Buning natijasida, 
ba’zi lavozimlar uchun aniq professional talablar yoki majburiy malaka imtihonlari mavjud emas. Shuningdek, 
hududlar kesimida kadrlar tayyorlashga bo‘lgan e’tibor turlicha: ba’zi chekka viloyatlarda davlat xaridlari 
bo‘yicha xodimlarni o‘qitish kurslariga yetarlicha jalb qilinmayotgani kuzatiladi. Sabablardan biri — moliyaviy 
manbalar cheklanganligi yoki bu masalaga e’tibor sustligi bo‘lishi mumkin. Yana bir masala, xodimlarni malaka 
oshirishga rag‘batlantirish mexanizmining ba’zan yetarli darajada shakllanmagani, ya’ni o‘qishdan o‘tgan va 
sertifikat olgan mutaxassislar uchun qo‘shimcha maosh yoki lavozimda ko‘tarilish imkoniyatlari har doim ham 
aniq belgilanmagan.

Shu bilan birga, O‘zbekistonda davlat xaridlari jarayoniga elektron tizimlar joriy qilinayotgani kadrlar 
malakasini oshirishni yanada dolzarb qilmoqda. “Xarid.uz” portali yoki boshqa elektron platformalar yordamida 
o‘tkaziladigan tenderlar, auksionlar, narx so‘rash usullari xodimlardan zamonaviy AKT (axborot-kommunikatsiya 
texnologiyalari) bo‘yicha amaliy ko‘nikmalarni talab etadi. Bu jarayonda oldindan seminarlar o‘tkazilishi, 
xodimlarni texnik yo‘riqnomalar va videodarslar bilan ta’minlash, hamda ommaviy axborot vositalarida targ‘ibot 
olib borish orqali tushuntirish ishlari tashkil etilmoqda. Natijada, qisqa vaqt ichida mazkur platformalardan 
foydalanish bo‘yicha savodxonlik darajasi biroz oshgan bo‘lsa-da, hali ham ma’lum bo‘shliqlar mavjudligiga 
e’tibor qaratish lozim.

Davlat xaridlari sohasida kadrlar malakasini oshirishda yuzaga kelayotgan muammolar asosan quyidagi 
omillar bilan izohlanadi: birinchidan, mablag‘ taqsimoti va o‘quv markazlarining moddiy-texnik bazasi bilan 
bog‘liq institutsional cheklovlar; ikkinchidan, davlat tashkilotlari rahbarlarining o‘qitishga bo‘lgan e’tibori va 
xodimlarni quyi bo‘g‘inda malaka oshirishga jalb qilish borasidagi sust mas’uliyati; uchinchidan, ta’lim uslubi va 
mazmunining xorijiy andozalar bilan uyg‘unlashmagani yoki zamonaviy mavzularga kam o‘rin ajratilayotgani. 
Bularning barchasi, oxir-oqibat, ayrim buyurtmachi tashkilotlarda xodimlar hali ham tajribasiz yoki qisqa muddatli 
o‘quvdan o‘tmagan holda xarid jarayonlarini boshqarayotganiga olib kelishi mumkin.

Xorijiy amaliyotga nazar tashlansa, bu kabi muammolarni bartaraf etishda uzluksiz malaka oshirish tizimini 
yaratish, sertifikatlash va attestatsiyani joriy qilish, hamda ustoz-shogird (mentorlik) tizimini yo‘lga qo‘yish eng 
samarali vositalardan ekanligi ko‘rinadi. Ushbu uslublar orqali xodimlarning norasmiy darajadagi “bilish-bilmaslik” 
muammolari tugatiladi, chunki doimiy imtihon va testlar natijasida kadrlarning bilim darajasi bo‘yicha aniq 
mezonlar shakllantiriladi. Rag‘batlantirish masalasiga e’tibor berilsa, ba’zi davlatlarda malakali mutaxassisga 
maxsus moddiy-texnik baza doirasida qo‘shimcha imtiyozlar beriladi, ayrim o‘rinlarda esa sertifikatsiz ishlash 
mutlaqo taqiqlanadi. Bu esa xodimlarni muntazam ravishda o‘qishga undaydi.

Yana bir muhim masala — zamonaviy mavzular, jumladan “yashil” xaridlar, ijtimoiy xaridlar va korrupsiyaga 
qarshi choralar bo‘yicha mutaxassislarni muntazam xabardor qilish zaruratidir. Hozirgi kunda butun dunyoda 
ekologik barqarorlikka erishish hamda uglerod izini kamaytirish maqsadida “yashil” xaridlar amaliyoti kengayib 
bormoqda. Buning uchun buyurtmachi tahlil qilish, qiymat-kafolat solishtirish, ekologik sertifikatlarga oid 
hujjatlarni tekshirish bo‘yicha yetarli malakaga ega bo‘lishi kerak. Shu bois, kelajakda O‘zbekistonda ham 
“yashil” xaridlar bo‘yicha alohida kurslar va metodik qo‘llanmalar ishlab chiqilishi zarur.

Xulosa qilib aytganda, davlat xaridlari sohasida kadrlar malakasini oshirish — butun tizimning samaradorligi, 
shaffofligi va oqilona boshqaruvini ta’minlaydigan ustuvor yo‘nalishlardan biridir. O‘zbekiston amaliyotida so‘nggi 
yillarda bu borada muayyan qadamlar tashlanib, Moliya vazirligi huzuridagi o‘quv markazi, Davlat boshqaruvi 
akademiyasi va boshqa idoralar tomonidan bir qator kurslar va seminarlar tashkil etilmoqda. Ammo bu jarayonda 
hali ham ayrim muammolar mavjud: sertifikatlash va doimiy attestatsiya tizimining yo‘lga qo‘yilmaganligi, 
chekka hududlarda kadrlar malakasi pastligi, moliyaviy resurslarning yetarli darajada ajratilmagani, zamonaviy 
mavzularni qamrab olishda ba’zan sustkashliklar kuzatilishi va boshqalar.

O‘zbekistonda 2025–2027-yillarda amalga oshirilishi rejalashtirilgan Davlat xaridlari tizimini takomillashtirish 
strategiyasida ham kadrlar malakasini oshirish bo‘yicha qator vazifalar belgilab qo‘yilgan. Ushbu vazifalarning 
to‘liq ijro etilishi davlat xaridlari sohasida puxta bilim va tajribaga ega mutaxassislar korpusini shakllantirish, 
korrupsiyani keskin kamaytirish va halollik tamoyillarini mustahkamlashda mustahkam asos bo‘lib xizmat qiladi. 
Shunday ekan, kadrlar malakasini yanada yaxshilash masalasi ustuvor bo‘lib qolishi, unga yetarli darajada 
e’tibor qaratilishi, shu bilan birga ilmiy-nazariy tajribalar va amaliy innovatsiyalarni uyg‘un ravishda joriy etish 
sohada sifat jihatidan yangi bosqichga ko‘tarilish imkonini beradi.

